
1. ERAGINKORTASUN EDO EFIKAZIA TIPIKOA

Kontratu baten efikazia tipikoa da hura ondo egina egonez gero sortu beharko lituzkeen efektuak. Kontratu baten eraginkortasunari buruz hitz egitean, horren exekuzio fasean gaude, eta ez horren sorkuntzan. Beraz, bereizi behar da kontratua egotea (adostasuna, objektua eta kausa daudenean), eta kontratuak efektuak izatea.


Kontratuaren efektu motak:

+ Berehalakoak

+ Traditio-a (entregatzea) beharrezkoa da zenbait kontratu errealetan efektuak izateko

+ Legezkoa: legeak agintzen dituen derrigorrezko efektuak errespetatu beharko dira. Adibidez, hiri-errentamenduak gutxienez bost urtetako iraupena izan behar du legez.

+ Hutsuneak betetzen dituzten xedapenezko arauek ezarritako efektuak (adibidez,        KZ 1474, ebikzioari buruzkoa). Kontrakoa adosten ez bada, arau hauek inperatiboak izango dira.

+ Borondatezko efektuak. Alderdiek beren borondatearen autonomiapean ezartzen dituzten efektu guztiak (lege inperatiboa errespetatzen badute).


Efektu pertsonalak:

+ Eraginkortasun erlatiboa. Kontratuak alderdi kontratatzaileak behartzen ditu, eta ez beste inor (inter partes efektuak ditu; eskubide eta pertsonaletan, aldiz, efektuak erga omnes dira).

+ Zenbaitetan efektuak hirugarrenengan sortzen dira. Adibidez, batek asegurua egiten badu bere semearen onuran, parteak izango dira aseguratzailea eta gurasoak, eta onuraduna, berriz, semea (semea ez da kontratuaren partea, baina efektuak jasaten ditu).

2. HIRUGARRENEKIKO ERAGINKORTASUNA

2.1. Hirugarrenen aldeko kontratua

Hauetan ezagunena dugu bizitza-asegurua. Kontratuak ukitzen dituenak dira aseguratua, asegurua hartzen duena (promitentea), eta aseguruaren onuraduna.




Kasu honetan, kontratuzko harremana ematen da soilik promitentea eta aseguratuaren artean. Hauen arteko araudia izango da aseguru-kontratuan adostu dutena.


Aseguratzailea eta onuradunaren artean prestazioa emateko obligazioa existitzen da, baina hau ez da harreman kontraktuala; hala ere, onuradunak prestazioa eskatzeko eskubidea du, eta kontratuaren barruko mekanismo guztiak (akzioak) izango ditu horretarako, nahiz eta kontratuaren barruko partea ez izan.


Bestalde, aseguratua eta onuradunaren arteko harremana (valutazkoa) kausaren bat duen erlazioa izan behar da, hau da, kausa lizitoa izan behar da.


Onuradunak prestazioa onartu aurretik, aseguratuak kontratua errebokatu dezake, kausa gratuitoa delako.

2.2. Hirugarren baten pentzura (lepora, kargura) egiten diren kontratuak


Kontratu mota hau ez da Kode Zibilean agertzen, jurisprudentziak landu behar izan du; bestalde, Nafarroaren konpilazioan arautzen da ere, 524. legean.


Kontratu honetan alderdiek hitzartzen dutena da alderdietako batek (promitenteak) lortu behar duela kontratu horretan bere ordez hirugarren bat ezartzea, prestazioa beteko duena. Adibidez: enpresa bateko kide pribilegiatua izan zenari eskatzea enpresa hori konbentzitzea kontratua egiteko.


Gerta daiteke hirugarren horiek kontratua sinatzea lortzea, eta orduan aurreko kontratu hori beteko da, edota hura ez lortzea, eta kasu honetan ez da kontratua beteko. Azken kasu honetan, kontratua sinatu ez duen horren aurka ez da akziorik egongo; bai ordea horrek kontratua sinatzea lortu ez duenaren aurka.

2.3. Kontratua etorkizunean izendatuko den pertsona bat obligatuz


Kasu honetan, kontratuan prestazioa egin behar duenari (promitenteari) aukera ematen zaio bere ordez beste norbait jartzeko. Hau ez du Kode Zibilak espreski arautzen, eta jurisprudentziak garatu behar izan du, kontratu hauei analogiaz KZ 1529 artikulua aplikatuz (kredituen lagapenari buruzkoa); promitenteak bermatu behar du hirugarren horren solbentzia, eta aurretik jakinarazi behar dio beste alderdiari, honek onartuz.

2.4. Hirugarrenaren kaltetan egindako kontratua

Hauen adibideak ditugu boikot-a, esklusiba kontratua, dumping (enpresen artean prezioak jaistea adostea, hirugarren bat kaltetzeko)... Dumping kontratu hauek legezkotasunaren mugan aurkitzen dira, eta kontratua ez-legezkoa bada hirugarren kaltetuak akzioa izango du kontratua egin duten pertsonen kontra; kalteordainak ere eskatu ahal izango ditu, kontratuz kanpoko kalteak eragiteagatik. Esklusiba kontratuak, berriz, legezkoak dira.

3. ERAGINKORTASUN BEREZIKO KONTRATUAK
3.1. Zeharkako kontratuak

Zeharkako kontratuak oso kategoria zabala da, jurisprudentziak asmatutakoa, eta honela deitzen die negozio fiduziarioei, negozio simulatuei, baita lege maulan erortzen direnei. Kategoria honetan sartzen dira kausa normal edo agerikoaz gain bigarren kausa zuzen nahiz fraudulentoa duten negozioak; bigarren kausa ezkutu hori ezingo da legearen kontrakoa izan, ezingo da erabili legea ez aplikatzeko, eta bigarren kausa horri dagozkion arauak aplikatu beharko dira.


Zeharkako kontratuetan sartzen dira ere fiduziarioak (ikus hurrengo puntua), baina badira beste batzuk fiduziarioak ez direnak; adibidez, amak alabari etxea saltzen diola simulatzea, bestea kaltetzeko (oinordetzan jaso ez dezan).

3.2. Kontratu fiduziarioak

Kontratu fiduziarioak konfidantzan oinarritutakoak dira, konfidantzazko pertsonekin burututakoak. Hauen berezitasuna da bi kausa ematen direla (batzuek diote bi kontratu daudela): negozio formalaren kausa, non beti egon behar den jabegoaren transimisioa, eta negozio pertsonalaren kausa, non hitzarmen fiduziarioa jasotzen den.


Adibidez: Ak Bri mailegua eskatzen dio (150.000 euro), eta hura itzuliko diola bermatzeko, bere etxea ematen dio, salerosketa simulatuz: etxea saltzen dio (150.000 eurotan), klausula batekin, gero berriro erosi ahal izango diola (150.000 euro + interesak). Esan bezala, honek simulazio bat suposatzen du, ez da benetako salerosketa, mailegua baizik, prenda bermearekin; simulazio honekin lortzen dena da KZ 1859 artikulua ez aplikatzea, zeinak mota honetako bermea (pacto comissorio) debekatzen duen.


Kasu honetan, negozio formala salerosketa izango da, eta honen azpian dagoen benetako negozioa prendarekin bermatutako mailegua da. Kontratu honetan fiduzia dago kontratatzaileek negozio simulatu bat egin dutelako elkarrekiko konfidantza batean oinarrituta, etxea jasotzen duenak hura kontserbatu eta itzultzeko obligazioa duelarik.


Negozio fiduziarioak izan daitezke zor bat ordaintzeko (cum creditore), edo lagun batekin (cum amico); azken hauek legezkoak izan daitezke. Beraz, maula ez dagoenean, kontratu fiduziarioak baliozkoak dira, eta betetzen ez badira beste alderdiak akzioa edukiko du horren betetzea galdatzeko.


Pactum fiduziae deitutakoaren edukia zenbaitetan izango da jabe ohia bueltatzean jabegoa itzultzea (atzerrira joatean batek bere ondasun guztiak lagun bati ematen dizkionean zaindu ditzan), edota mailegua ordaintzean etxea itzultzea (ikus aurreko adibidea)... Kasu guztietan aztertu egin beharko da ageriko negozio hori lege-maulan egin ote den.

3.3. Kontratuaren zesioa edo lagapena

Honen adibide nagusia dugu kredituaren lagapena: Ak Bri 10 euro zor badizkio, Bk Arekiko kreditu eskubidea du, eta hura Cri zeditu diezaioke (saldu, oparitu...). Beraz, C Bren lekuan jarriko da, subrogatuko da.


Beste adibide ezagunak: arrendatarioaren subrogazioa, enpresaren jabea hiltzean jabe berria subrogatuko zaio honek langileekiko zituen lan-kontratuekiko, sozietate kontratuan akzioak saltzean lekua uztea...


Jurisprudentziaren arabera, zesioa posiblea den kontratu guztietan, zesioa beste alderdiari jakinarazi behar zaio, eta honek derrigorrez onartu beharko du (horregatik du eraginkortasun berezia).

3.4. Azpi-kontratuak

Honen adibide ezagunak ditugu enpresen arteko azpi-kontratazioa (sub-contrata) eta etxebizitzaren bir-alokatzea (realquilar; hiritar arrendamenduen legeak hau debekatzen du). Mandatariak ere azpi-mandatariaren utzi dezake bere obligazioaren betetzea (KZ 1721).


Bigarren kontratua (azpi-kontratua) lehendabizikoaren eremuan eta babespean egiten da, eta lehenengo kontratatzaileak akzioa izango du, kontratu hartzailearekiko ezezik, azpi-kontratu hartzailearekiko ere (hirugarrenarekiko, nahiz eta berarekin zuzenean ez duen ezer kontratatu), prestazioa egokia izan ez bada.

